
ЗАХИДАЛ 135

	 

	АНГЛИ ДАХЬ ВИКТОРИАНЫ ҮЕ

	 

	1933 оны хоёрдугаар сарын 22

	 

	Социалист үзэл санааны хөгжлийн талаар би захидалдаа английн социализм л бусдаас хамгийн аядуу нь байсныг дурдсан билээ. Английн социализм тэр үед Европт дэлгэрсэн бүх үзэл суртлын дотроос хамгийн хувьсгалт биш шинжтэй ба нөхцөл байдлыг маш аажим алгуур өөрчилж болно хэмээн найдаж байжээ. Тэгэхдээ зарим үед худалдаа наймааны ажил муудан зогсонги болж, ажилгүйчүүд нэмэгдэн, цалин хөлс хорогдож, хүмүүс зовж зүдрэхэд хүрвэл Англид ч хувьсгалын долгион ширүүсдэг байв. Гэвч байдал сайжирмагц дахиад л буурдаг байжээ. Арван есдүгээр зууны турш английн сэтгэлгээний хөгжил аядуу дөлгөөн шинжтэй байсан нь Англи хөгжин цэцэглэхүйтэй нягт холбоотой, яагаад гэвэл хөгжин цэцэглэж байгаа үед хувьсгал хийх гэх шаардлагагүй ажээ, Хувьсгал хийнэ гэдэг нь аварга том өөрчлөлт хийнэ гэсэн үг, гэтэл оршин байгаа нөхцөлдөө сэтгэл хангалуун байгаа хүн үл ялих сайжрал хийх гэж ухаан бодолгүй, осолтой балмад явдал үйлдэхийг эс хүсдэг ажээ.

	Арван есдүгээр зуун бол Английн сүр хүчин мандаж байсан үе юм. Англи аж үйлдвэрийн хувьсгал хийсний ачаар, бусад орноос түрүүлж шинэ завод байгуулсны ачаар арван наймдугаар зууны үеийн тэргүүлэх байдлаа арван есдүгээр зууны ихэнх хугацаанд хадгалжээ. Англи дэлхийн дархны газар болон хувирч, алс холын орнуудаас баялаг урсан орж ирж байсныг би нэгэнт өгүүлсэн билээ. Энэтхэг болон колонийн бусад эзэмшлийг мөлжих замаар Англи баяжиж, түүнд байнга алба төлдөг нь английн нэр хүндийг өргөхөд тус дөхөм болжээ. Тэр үед европын бараг бүх оронд хувьсгалт өөрчлөлт болж байхад Англид ямар ч хувьсгал гарахгүй, ургаа хад мэт эс хөдлөн байв. Үе үе хямрал гаравч цөөхөн хүнд нэмж сонгуулийн эрх олгох замаар хямралыг давж байжээ. Тэр үед Францад эзэнт улс, бүгд найрамдах засаг дараа дараалан солигдож байсныг бид үзсэн. Италид удтал тархай бутархай байсан хагас арлыг бүгдийг нь нэгтгэсэн шинэ үндэстэн бүрэлдэн тогтжээ. Герман шинэ эзэнт улс болон тогтжээ. Бельги, Дани, Грек мэт жижиг орнуудад хүртэл ихээхэн өөрчлөлт гарчээ. Европын хамгийн хуучин Габсбургийн угсааныхны эзэмшил хэвээр байсан Австри улс Франц, Итали, Прусст нэг бус удаа шившигтэй ялагджээ. Дорнодод зөвхөн Орос улс л Их Моголын нэгэн адил хэмжээгүй эрхт хаанаар толгойлуулан бат бэх мэт зогсон байжээ. Гэвч Орос аж үйлдвэрийн хувьд маш хоцрогдмол, тариачны орон байж шинэ үзэл санаа шинэ аж үйлдвэрийн уур амьсгал хараахан нялзаагүй байжээ.

	Англи баяжиж, колонийн эзэнт гүрэн тэнгисийн хүчирхэг орон болсон учраас Европ болон дэлхийд ноёрхонгуй болжээ. Англи тэргүүлэх үндэстэн болж, ДЭЛхийн зүг зүг гар савраа сарвайн байлаа. Америкийн Нэгдсэн Улс дотоодын бэрхшээлтэй зууралдан завгүй байж дэлхий дахины асуудалд санаа зовохоосоо илүү өөрийнхөө хөгжлийн асуудалд ихээхэн санаа бодлыг зориулжээ. Тэр үед зам харилцааны хэрэгсэл гайхам их өөрчлөгдсөнөөр дэлхий ертөнц улам жижиг, давчуу мэт санагдах болж байв. Тэр нь мөн л алс холын орнуудад эрх мэдлээ бэхжүүлэхэд нь Англид тустай болжээ. Хэдийгээр тийм өөрчлөлт болсон ч гэсэн Англид засаг төрийн удирдах хэлбэр хуучин янзаараа, өөрөөр хэлбэл хязгаарлагдмал эрхтэй үндсэн хуульт хаант засагтай байж засгийн дээд эрхийг парламент барьдаг байв. Парламентыг эхний үед зөвхөн цөөхөн газрын өмчтөн, баян худалдаачдаар бүрдэл болгон сонговч энэ зууны турш хямрал болохын тоолон эсэргүүцлийн хөдөлгөөнийг намжаах зорилгоор улам улам олон хүнд сонгох эрх олгож байжээ.

	Энэ зууны ихэнх хугацаанд Английг хатан хаан Виктори захирав. Тэр бол арван наймдугаар зууны турш хэд хэдэн Георгийг английн хаан болгож байсан германы Ганноверийн угсааны хүн байлаа. Виктори 1837 онд арван найман настайдаа хатан хаан болж, зууныг дуустал буюу 1901 он хүртэл жаран гурван жил хаан ширээнээ заларчээ. Английн түүхийн тэрхүү урт үеийг викторианы үе хэмээн нэрлэжээ. Тийм учраас хатан хаан Виктори бол Европ хийгээд дэлхийн бусад хэсэгт болж байсан олон том өөрчлөлтийг мэдэх бөгөөд хуучин зуун дуусаж, шинэ зуун эхлэхийг үзсэн хүн юм. Европт болсон хувьсгал, Францад болсон өөрчлөлт, Италийн вант улс бий болж, Германы эзэнт улс байгуулагдсаныг тэр нүдээр үзжээ. Викторийн нас барсан үе гэдэг нь нэг ёсондоо Виктори Европын хийгээд ер нь европын хаадын чавганц нь болсон үе байв. Гэвч мөн Виктори шиг удаан хаанчилсан түүний үеийн бас нэг хаан Европт байсан нь австрийн Габсбургийн угсааны Франц Иосиф байлаа. Тэр 1848 оны хувьсгалын жил анх задарч бутарсан эзэнт улсын хаан суух үедээ мөн л арван найман настай байжээ. Тэр жаран найман жил хаан суухдаа Австри, унгар хийгээд захиран байсан бусад газруудаа хамтатган атган байж чаджээ. Гэвч дэлхийн дайн түүнийг эзэнт улсынх нь хамт цааш нь харуулсан ажээ.

	Харин Виктори нь түүнээс илүү хувьтай байлаа. Түүний хаанчлах үед Англи улам хүчирхэг болж, колонийн эзэмшил нь өргөжин тэлжээ. Түүнийг хаан суух үед Канадад байдал түгшүүртэй байсан ажээ. Тэр колони илэрхий бослого гаргаж, олон колониуд Англиас тусгаарлаж, хөрш орших Америкийн Нэгдсэн Улстай нэгдэхийг шаардах болжээ. Гэвч Англи улс америкийн дайнаас сургамж авч канадчуудад өөртөө засах өргөн эрх олгосноор тэднийг номхотгож чаджээ. Тэр бол колонийн эзэнт улсад хийгдсэн шинэ туршилт бөгөөд ер нь колони, эрх чөлөө хоёр хоорондоо сайн нийцдэггүй үг тул тухайн байдалд Англи тэгэхээс аргагүйд хүрч түүнээс өөрөөр хандвал Канадыг алдах байв. Канадын хүн амын дийлэнх нь англи (сакс˗ред.) гаралтай учраас тэд урьдын ураг удмын холбоотон байлаа. Тэрхүү шинэ улс хөгжлөөр дорой, асар их нутаг дэвсгэртэй, хүн ам цөөтэй байсан болохоор улс орноо хөгжүүлэхийн тулд английн аж үйлдвэр, английн мөнгөнд түшиглэхээс аргагүй байв. Тийнхүү хоёр орны эрх ашигт харшлах зүйл байгаагүй ба нэг их хүндрэлгүйгээр хоёр орны хооронд ер бишийн харилцаа тогтсон байв.

	Тэр зууны бүр сүүл үеэр английн шилжин сууриншсан колониудад өөртөө засан тохинох эрх олгох тийм аргыг бараг зууны дунд үе хүртэл гэмт хэрэгтнийг цөлөх газар болж байсан Австралид хэрэглэжээ. Зууны эцэс гэхэд Австрали английн колониудын бүрэлдэхүүнд багтдаг эрх чөлөөтэй доминион орон болжээ.

	Нөгөө талаар Энэтхэгт Английн засаглал улам бэхэжсээр байв. Дараа дараалан булаан эзлэх дайн хийж Энэтхэг дэх колоничлолоо өргөжүүлсээр байлаа. Энэтхэг Английн бүрэн эрх мэдэлд оржээ. Өөртөө засан тохинох эрх гэж ярих ч юмгүй байв. 1857 оны бослого дарагдаж. Энэтхэг орон эзэнт гүрний эзэмшлийн бүх хүнд хүчрийг бүрэн үүрэх боллоо гэдгийг ухаарах болжээ. Англи улс Энэтхэгийг ямар олон янзын аргаар дарлан мөлжиж байсныг би түрүүн бичсэн захидлууддаа өгүүлсэн билээ. Британийн колонийн эзэнт улс гэвэл юуны өмнө Энэтхэг л байсан нь мэдээж бөгөөд тэр явдлыг дэлхий дахинд зарлан мэдэгдэхийн тулд хатан хаан Виктори Энэтхэгийн эзэн хаанд өргөмжлөгдөж байжээ. Тэгэхдээ Энэтхэгээс гадна дэлхийн өнцөг булан бүрд Британийн бусад олон жижиг колони улс байв.

	Тийнхүү Британийн эзэнт улс хачин маягийн хоёр төрлийн орноос бүрдэж байв. Үүнд: хожим нь эрх чөлөө бүхий доминион улс болсон өөртөө засах орнууд, мөн протекторат байдалтай колони орнууд юм. Нэг дэх орнуудыг нь эзэн орныхоо эзэгнэх эрхийг хүлээн зөвшөөрсөн түүний гэр бүлийн гишүүд гэж үздэг. хоёр дахь орнууд нь уг гэр бүлийн аж ахуйд зарц. боолын үүрэг гүйцэтгэгч бөгөөд тэднийг хялайн үзэж, зэрлэгээр харилцан, дарлаж мөлжиж байжээ. Өөртөө засах эрхтэй доминион орнуудын хүн ам нь англичууд буюу бусад европчууд. тэдний удам угсааныхан байж. колонийн хүн ам нь англи биш, европ биш хүмүүс байв. Британийн эзэнт улсын ялгаатай энэ хоёр хэсэг одоо ч байсаар байгаа билээ.

	Англи их гүрний хувьд хөрөнгө баялаг болон колонийн талаар ямар нэг хэмжээгээр сэтгэл хангалуун болсон байв. Тэгэхдээ бүрэн биш л дээ, яагаад гэвэл хэзээ ч бүрэн ханаж цадахыг мэдэхгүй, ямагт булаан эзлэхийг эрмэлзэж байдаг нь империализмын мөн чанар юм. Гэвч ямар боловч Англи улс шинээр эзлэн авах биш, харин урьдын эзлэн авснаа хамгаалахад гол анхаарах болсон байв. Ялангуяа хамгийн баян эзэмшил нутаг болох Энэтхэгийг ямар ч хохирол үзлээ гэсэн гартаа атгаж байхыг эрмэлзэн байв. Английн гадаад бодлогын анхаардаг гол зүйл нь Энэтхэг дэх эзэмшлээ алдахгүй байх. Дорно зүг дэх тэнгисийн зам харилцааныхаа аюулгүй байдлыг хангахад оршиж байв. Чухамхүү тийм зорилгоор Англи улс египетийн дотоод хэрэгт оролцож, улмаар Египетийг ноёрхох болжээ. Перс ба Афганистаны дотоод хэрэгт оролцох болсон нь мөн л тийм зорилттой юм. Англи улс зальжин арга хэрэглэн Суэцийн сувгийн .хувь нийлүүлсэн компанийн акцыг худалдан авч, тэгснээрээ уг сувагт өөрийн хяналтыг тогтоосон байна.

	Арван есдүгээр зууны ихэнх хугацаанд Европын олонх гүрэн дотоодынхоо самуун будилаантай зууралдан, өөр хоорондоо үе үе дайтан байсан учраас Англид огтхон ч яршиг төвөг учруулсангүй. Англи уламжлал ёсоор зальжин арга хэрэглэн Европ дахины тэнцүүртэй байдлыг хадгалан, нэг орныг нөгөөгийнх нь эсрэг турхиран уг тивийн орнуудын хоорондын өрсөлдөөн тэмцэлдээнээс ашиг хонжоо олсоор байлаа. Францын эзэн хаан Наполеон III Англид ноцтой аюул учруулж болмоор байсан боловч түдэлгүй унаж, Франц улс хүчээ сэргээхийн тулд хэсэг хугацаанд яах ч үгүй болсон байв. Герман улс дэндүү залуу байсан учир ноцтой өрсөлдөгч гэж үзэхээргүй байв, Харин нэг л орон Британийн эзэнт улсад аюул учруулж болох байсан нь хаант засагт Орос орон байлаа. Орос орон хоцрогдсон орон байсан боловч газрын зургаар асар уудам нутаг дэвсгэртэй байв. Англи улс Энэтхэг ба Өмнөд Азид ноёрхлоо тогтоосны нэгэн адил Орос улс Умард ба Дундад Азид эзэмшил нутгаа өргөтгөж, хил нь Энэтхэгт ойртон ирсэн байлаа. Орос улс Энэтхэгт тийнхүү ойртсон нь англичуудын сэтгэлийг ямагт зовоож байжээ. Би Энэтхэгийн тухай ярьж байхдаа англичууд Афганистанд цөмрөн орж байсан тухай, англи˗афганистаны дайны тухай өгүүлсэн билээ. Тэр бол гол нь хаант Орос орноос айснаас л болсон хэрэг.

	Англи, Орос хоёр бас Европт ч мөргөлдөхөд хүрч байв. Орос улс ус нь өвөл хөлддөггүй, жил тойрон нээлттэй байдаг сайн шиг тэнгисийн боомттой болохыг эрмэлзэж байв. Орос улс хэдийгээр асар уудам нутаг дэвсгэртэй ч гэсэн түүний бүх боомт нь Умард Туйлд ойролцоо учир ус нь жилд хэд хэдэн сараар хөлдүү байдаг байлаа. Англичууд оросуудыг тэнгисээр Энэтхэг болон Афганистан руу давшихыг нь зогсоож Перст ч мөн тэгсэн байв. Босфор ба Дарданеллын хоолой Туркийн эзэмшилд байсан учир Хар далайгаар нэвтрэх аргагүй байв. Урьд үед Орос улс Константинополийг эзлэн авах оролдлого хийсэн боловч Турк хүчтэй байсан учир эс чаджээ. Харин одоо бол туркийн хүч суларч бодсондоо хүрч болмоор санагдсан учир Орос улс уг хотыг эзлэн авах гэж оролдсонд Англи саад хийжээ. Англи улс зөвхөн өөрийн эрх ашгийн үүднээс туркийг хамгаалжээ. 1853 онд Крымийн дайн болж, бас хожим нь дахин дайн гарах аюул тулгарснаас болж Оросыг зогсоож чаджээ.

	1853—1856 онд болсон яг Крымийн дайны үеэр шархтагсдад туслахаар байгуулагдсан эмэгтэйчүүдийн сайн дурын баатарлаг отрядыг Флоренс Найтингейл гэгч эмэгтэй толгойлж байжээ. Викторианы үеийн дунд ангийнхны эмэгтэйчүүд тэр үед гэрийн ажлаас өөр зүйл хийдэггүй байсан болохоор тэр нь тухайн үедээ ер бишийн зүйл байлаа. Найтингейл эмэгтэйчүүдийг байлдааны ажиллагаанд оруулах талаар үлгэр жишээ үзүүлж, улмаар олон эмэгтэйчүүд гэр орноо орхин явцгаах болжээ. Тэгснээрээ Найтингейл эмэгтэйчүүдийн хөдөлгөөний хөгжилд чухал үүрэг гүйцэтгэсэн хүн юм.

	Англи дахь засаг төрийн хэлбэр нь үндсэн хуульт хаант засаг гэгч буюу “хаан титэмт бүгд найрамдах засаг” байлаа, Энэ нь хаан суусан хүн жинхэнэ эрх мэдэл байхгүй, зөвхөн парламентад итгэмжлэгдсэн сайд нарын санаа бодлыг л илэрхийлэгч байна гэсэн үг юм, Хаан (бутоу хатан хаан) хүнийг улс төрийн хувьд ерийн нэг сайд нарын гарын тоглоомын хүн л гэж үздэг байв. Өөрөөр хэлбэл түүнийг «улс төрийн бодлогоос дээгүүр» хүн гэж ярьдаг байв. Гэтэл хэрэг дээрээ эрүүл саруул ухаантай хэн боловч ерийн тоглоом болон хувирчхаж болохгүй бөгөөд английн хаан буюу хатан хаан ч төрийн хэрэгт оролцох бүх талын боломжтой байв. Энэ бүхэн нь ихэвчлэн далдуур явагддаг бөгөөд олон нийт түүнийг бүр өнгөрсөн хойно л мэддэг байв. Хэрэв илэрхий оролцоод байвал магад ихээхэн дургүйцэл төрүүлж, улмаар хаант ёсны оршин тогтноход аюултай болдог байсан биз. Үндсэн хуульт ёсны хаан хүний эзэмшсэн байвал зохих гол сайн үйл гэвэл ая эвий нь олох л явдал байсан бөгөөд хэрэв тэгж чадвал ажил хэргийг удирдаж, түүнд үлэмжхэн нөлөө үзүүлж болох юм.

	Үндсэн хууль болон бусад хууль зүйд зааснаар бүгд найрамдах улсын ерөнхийлөгчид (жишээ нь Америкийн Нэгдсэн Улсын ерөнхийлөгч байна) парламент бүх улсуудын хаан титэмт тэргүүн нарыг бодвол илүү их эрхтэй байдаг байна. Гэвч ерөнхийлөгчид байнга өөрчлөгдсөөр байхад хаан удтал хэвээр байсаар байсан болохоор хэдийгээр далдуур ч гэсэн үйл хэргийн явцад дуртай чиглэлээрээ байнга нөлөө үзүүлсээр байсан нь магад билээ. Хаан хүн бас ихээхэн хутган үймүүлэх ажил явуулж, нийгэмд шахалт үзүүлэх боломжтой байдаг, яагаад гэвэл хаан нийгмийн хүрээнд засаг төрөөс илүү нөлөөтэй байдаг. Хааны ордны уур амьсгал бүхэлдээ ноёрхуу, хэргэм зэрэг ялгаварлан хүндэтгэсэн байдалтай байдаг бөгөөд тийм байдлаараа ордон нийт орон даяар нөлөөлөн байдаг юм. Энэ бол нийгмийн тэгш байдал ба ангиудыг устгах явдалтай огтхон ч нийцэх зүйл биш юм. Англид хааны ордон байсаар байсан явдал англичуудын сэтгэл санаанд үлэмжхэн нөлөөлж, нийгэм ангиудад хуваагдсаныг хүлээн зөвшөөрөхөд хүргэсэн нь огтхон ч эргэлзээгүй юм. Эсхүл бүр урвуугаар нь тийнхүү ангиуд шатлан захирах явдлыг хүлээн зөвшөөрснөөр  бараг бүх том улс орнуудад байхгүй болсон байхад Англид л хаант ёсны захиргаа тогтносоор байсан гэж хэлбэл зөв байж ч болох юм. << Англи хүн   бүр дээрээ ноёнтой байхыг хүсдэг>>гэсэн хуучны зүйр үг  байдаг нь ихээхэн үнэний хувьтай юм. Европ буюу Америкийн хаана ч, Япон ба Энэтхэгээс      бусад нийт Азид ангиудын алгаатай байдал Английнх шиг тийм эрс тэс байгаагүй юм. Англи улс урьд төрийн ардчилал ба аж үйлдвэрийн ёсны хувьд тэргүүлэх орон байсан атлаа нийгмийн харилцааны талаар тийм их хоцрогдсон, тийм их консерватив үзэлтэй болсон байсан нь хачин юм шүү.

	Английн парламентыг «парламентуудын эх» гэдэг. Английн парламент нэр хүндтэй урт зам туулж, олон хэмжээгүй эрхт хаант ёсны эсрэг тэмцлийн пионер болж байсан билээ. Тэрхүү хэмжээгүй эрхт ёс парламентын ноёрхолд, өөрөөр хэлбэл цөөн тооны газрын өмчтөн ноёрхогч ангийн засагт байраа тавьж өгсөн юм. Дараа нь ардчиллын ялгуусан давшил болж, олонтоо тулалдсаны эцэст хүн амын олонход доод танхимын гишүүдийг сонгох сонгуулийн Эрх олгожээ. Тэр нь хэсэг дээрээ жинхэнэ ардчилсан хяналт тогтоосон явдал биш, харин баян аж үйлдвэрийн эзэд парламентад хяналт тогтоосон явдал болж хувирсан байна. Ардчилал тогтохын оронд баячуудыг засгийн эрхэнд гаргасан байна.      

	Английн парламент удирдан жолоодох ба хууль тогтоох үйл ажиллагааны гайхалтай систем олж тогтоосон байлаа. Тэр бол хоёр намын систем юм. Хоёр намын хооронд нэг их ялгаагүй бөгөөд хоорондоо харшилсан ямар нэгэн зарчимч баримталдаггүй байв. Тэр хоёр хоёул оршин байгаа нийгмийн байгууллаа хүлээн зөвшөөрсөн баячуудын нам юм. Нэг нам нь ихэвчлэн хуучин газрын өмчтөний ангийг төлөөлдөг, нөгөө нам нь баян фабрикийн эздийг төлөөлдөг байна. Ихэр энэ хоёр намын хооронд түвээдэл˗дум ба түвээгдэл˗дий гэсэн үл ялих ялгаанаас л болж маргаан зөрөө гарч байв. Тэднийг тори ба вига хэмээн нэрлэдэг хожим нь арван есдүгээр зууны үед консерватор ба либералууд хэмээн өргөмжлөн нэрлэх болжээ.

	Европын бусад оронд бол байдал огт өөр байж, тэнд янз бүрийн программ бүхий жинхэнэ намууд ажиллаж, парламентын дотор ба гадна хоорондоо ширүүн тэмцдэг байв. Гэтэл Англид тэр бүхэн гэр зуурын ажил байж, оппозиц байна гэдэг нь нэг ёсны хамтран ажиллана гэсэн үг байлаа. Хоёр том нам нь баячуудын нам байсан болохоор баячууд ба ядуучуудын хооронд явагддаг жинхэнэ тулалдаан, ангиудын мөргөлдөөн нь парламентад огт хамаарахгүй байв. Англид ард түмнийг сэрээн өндийлгөхөөр тийм шашны ноцтой асуудал, бас арьсны болон үндэстний асуудлууд ч (европын бусад газарт байсан шиг) гардаггүй байлаа. Зууны эцсээр парламентын дотор гарсан цорын ганц тэмцлийн хэлбэртэй зүйл нь түүний гишүүд болох ирландын үзэлтний тэмцэл байв, учир нь тэдний хувьд Ирландыг чөлөөлөх нь үндэстний асуудал байжээ.

	Нэгэнт тийм хоёр том нам парламентад депутатуудынхаа нэрийг дэвшүүлчихдэг байсан болохоор ганц нэг хүн буюу жижиг бүлгүүд парламентад сонгогдоно гэдэг маш хэцүү асуудал байлаа. Ардчилал ба сонгууль байлаа ч ядуу сонгогчид ямар ч үүрэг гүйцэтгэж чаддаггүй байв. Ядуу хүн аль нэг намаас нэр дэвшсэн хүний төлөө саналаа өгөх буюу ерөөсөө сонгуульд оролцохгүй гэртээ суугаад үлдэхэд ч болдог байв. Парламентын хоёр намын гишүүд биеэ даасан байдлаа ихээхэн алдсан байлаа. Тэд намынхаа удирдагчийн тушаалыг биелүүлэн санал өгөхөөс өөр бараг юу ч байдаггүй болсон байлаа. Учир нь гагцхүү тийм замаар л уг нам хүч чадал, нэгдлээ бэхжүүлэн өрсөлдөгч намаа сонгуульд ялж. улмаар засгийн эрхэнд гарч чаддаг байв. Нэгдмэл саналтай. эв санааны нэгдэлтэй байна гэдэг бол маш сайн хэрэг болох нь Эргэлзээгүй боловч жинхэнэ ардчилалд хүрэх яагаа ч үгүй байв.

	Ийнхүү ардчилсан дэвшлийн талаар заримдаа үлгэр жишээ үзүүлж байсан Англид хүртэл ардчилал дээд зэргийн амжилтад хүрч чадаагүй байсныг бид харлаа. Удирдан жолоодох гэдэг том асуудал юм. Ард түмэн засгийг жолоодохын тулд ямар аргаар шилдэг сайн хүнээ сонгох вэ гэдэг асуудлыг сайн талаар шийдэж чадахгүй л байв. Ардчилал нь угтаа ядуу сонгогчийг огт таньж мэдэхгүй хүний төлөө саналаа өгөхийг шаардсан бөөн шуугиан, олны өмнө үг хэлэлцэх явдал болон өнгөрдөг байлаа. Бүх нийтийн сонгууль гэдэг нь олон нийтийн өмнө элдэв бусын амлалт өгсөн нэг ёсны үнэ хаялцах явдал болон хувирдаг байв. Тэглээ ч гэсэн Англи амжилттай хөгжиж, уг хөгжил нь системийн задран унахаас хаацайлан, зарим талаар сэтгэл амраахад хүргэж байсан болохоор сонгууль тийм дутагдалтай байсан ч хуурамч ардчилсан ёс тогтсон хэвээр байжээ.

	Арван есдүгээр зууны хоёрдугаар хагаст английн улс төрийн намуудын нэрд гарсан хоёр удирдагч нь Дизраэли ба Гладстон нар байв. Хожим нь Биконсфилдын гүн болсон Дизраэли бол консерваторуудыг толгойлж мөн нэг бус удаа ерөнхий сайд болж байжээ. Тэр өөрөө еврей хүн байсан, нөлөө дэмжлэг үзүүлэх холбоотон байгаагүй, бас англичүүд еврейчүүдэд дургүй байсныг бодоод үзэхэд түүний ерөнхий сайд болж байсан нь гайхам ялалт байв. Гагцхүү авьяас чадвар, шаргуу ажиллагааныхаа хүчээр л тэр өөрт учирсан саад тотгорыг даван туулж өндөр тушаалд дэвшиж чадсан байв. Дизраэли бол шийдсэн империалист үзэлтэн бөгөөд чухамдаа тэр л Виктарийг Энэтхэгийн хатан хаан болгожээ. Гладстон бол Английн хуучин баян гэр бүлийнхнээс гаралтай хүн юм. Тэр либерал намын толгойлогч болж, олон удаа ерөнхий сайдаар сонгогдож байжээ. Тэр бол империализм ба гадаад бодлогын асуудалтай холбоотой байсан болохоор Гладстон ба Дизраэлийн хооронд арьс өнгөний талаар санал зөрөлдөх явдал гардаггүй байлаа. Тэгэхдээ Дизраэли нь империалист үзлийнхээ үүднээс илэн далангүй ярьдаг байсан бол Гладстон нь жинхэнэ англи хүний хувьд хийж явуулж байгаа бүх ажил үйлдлээ гол нь бурхны зөвлөснөөр үйлдэж байгаа мэтээр харуулан гоё сайхан үг, ариун номлол хэлж түүнийгээ халхавчлан байдаг байв. Гладстон Балканд үйлдэж байсан туркүүдийн зэрлэг явдлын эсрэг томхон кампани зохион байгуулж, харин Дизраэли оппозиц үзэлтэн байсныхаа хувьд туркүүдийн талд байжээ. Чухамдаа тэнд гол буруутан нь туркүүд хийгээд Балканд оршин суугч тэдний харьяаны янз бүрийн үндэстэн бөгөөд тэд дараа дараалан зэрлэг балмад аллага хядлага үйлдэж байжээ.

	Гладстон бас Ирландад өөрөө удирдах захиргаа тогтоохын төлөө тэмцэж байжээ. Гэвч тэр амжилт олж чадаагүй бөгөөд англичууд ихээхэн эсэргүүцсэн учир либерал нам ч задран бутарч, хагас нь консерваторуудтай нийлжээ. Тэд Ирландтай холбоотой хэвээр байхыг чармайсан учраас юнионистууд хэмээн нэрлэгджээ. Дараагийнхаа захидалд би энэ талаар болон ер нь викторианы үед болж байсан бусад үйл явдлын талаар өгүүлэх болно.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

